
Қазақ мемлекеттік қыздар педагогикалық университетінің Хабаршысы № 4 (76), 2018 

195 

 

ҒТАХР 18.49.07 

 

СТУДЕНТТЕРГЕ ХАЛЫҚ-САХНАЛЫҚ БИ ӨНЕРІ АРҚЫЛЫ ЭСТЕТИКАЛЫҚ  

ТӘРБИЕ БЕРУДІҢ ЖОЛДАРЫ 

 

С.Ә. Бәкірова
1
, С.А. Мырзаев

2
 

1
 өнертану ғылымдарының магистрі,  

«Хореография және мәдени-тыныңу жұмысы» кафедрасының аға оқытушысы, 
2
педагогика және психология ғылымдарының магистрі, 

«Өнер» кафедрасының аға оқытушысы, 
1
Қазақ мемлекеттік қыздар педагогикалық университеті 

Алматы, Қазақстан, e-mail: samikosh_92@mail.ru 
2
М.Әуезов атындағы Оңтүстік Қазақстан мемлекеттік университеті 

Шымкент, Қазақстан 

 
Мақалада халықтық сахналық биінің даму жолы қазіргі заманғы педагогикалық үдеріспен салыстыра 

отырып талданады. Қазақ билерін билеу арқылы өз ұлтының салт-дәстүрін сақтауға үйренсе, әр түрлі халық 

билерін билеу арқылы сол халықтың тарихын, тұрмыс-тіршілігін, салт-дәстүрін меңгеріп, республикамызда 

тұратын өзге ұлт өкілдерінің мәдениетіне құрметпен қарауға тәрбиеленеді. Ғасырлардан жалғасып келе 

жатқан халықтық шығармашылықты студенттердің бойына сіңіріп, мәдени мұраларды құрметтеп, көздің 

қарашығындай сақтауға үйрету - мәдениетті адамды қалыптастырудың маңызды шарты. 

Түйін сөздер: мәдениет, хореография өнері, халық-сахналық би, музыка, ынтымақтастық, 

эстетикалық тәрбие   
  

Би өнері жалпы адами қоғам қалыптаса бастаған уақытта пайда бола бастады. Ең алғашқы 

билер біздің қазіргі заманғы билерге ұқсамайды, адамдардың күнделікті еңбек процесіндегі іс – 

әрекеттері, қоршаған дүниеден алған рухани сезімдері би арқылы көрсетілетін қимыл – қозғалыстар 

мен ишараларға негіз болған. Табиғат құбылыстарын, тұрмыстық, аңшылық және соғыс 

көріністерін белгілі жүйеге түскен ырғақты қимылмен, немесе бимен бейнелеу көне дәуірде наным 

– сенімге байланысты болған өмір талабынан туды. Қимылдарды мәнерлеу мүмкіндігі артып, жеке 

би өнері қалыптасты.  

Әрбір өнер адамзаттың өз ойын, сезімін, қайғы – мұңын, ішкі жан дүниесін, эмоциясын 

адамдарға түрлі амал тәсілдермен жеткізе алады. Әр өнер – музыкалық театр, хореография, 

мәдениет және бейнелеу өнері бүкілі тығыз байланыста шартты болып келеді. Себебі, операда 

кейіпкердің ән айтқан сәтте жай ғана сөздің орнына әуенін қоса сүйемелдеуімен ерекшеленеді. Яғни 

сөз әннің арқауы. Ал хореография – сөзсіз өнер. Оның негізі нәзік те әсем қимыл – би өнері. Биді 

адамзат қауымы бүкіл жер шарында билейді. «Би» дегеніміз - адамның ішкі сезімін: қуаныш, мұң, 

қорқыныш, жайдарлылық, уайым –қайғы тағы басқа қимыл іс –әрекетпен және музыкалық ырғаққа 

сай көрсететін сахналық өнер.  

Би - көне замандағы наным сенімнен бастау алған ұлт шежіресі. Әр халықтың би шежіресінде 

өзіндік қолтаңбалары бар. Билердің түрлері өте көп және әр алуан. Олар: тарихи – тұрмыстық би, 

халық сахналық биі, классикалық биі, спорттық – балдық би және жаңа заманның би түрлері. 

Атаулары айтып тұрғандай әр би түрлерінің өзіндік ерекшеліктері болады. Соның ішінде халық – 

сахналық биінің тарихы терең. Г.П. Гусев: «Халық билері әлемнің әр аумағында бар: испаниялық 

шотландық секілді билемейді; швейцариялық орыс, неміс, француз немесе азиялықтар сияқты 

билемейді» [1; 5].  

 Бір мемлекеттің ішіндегі әр аудандарында да би өнері әртүрлі өзгереді. Негізі ұлттық билер – 

бұл ерекше көрінетін және де аяғына дейін зерттелмеген өнердің бір түрі, оған сүйсіне қарап және 

жай еліктегің келеді. Биге қараған сәтте адам еріксіз сол мезгілде соған қатысып, соның арқасында 

айналадағы дүниені тани, өзара әрекет жасайды. И.А. Моисеев «Бидегі өмір» атты кітабында–

«...Ізденіс - өнердің серігі, ізденіссіз өнер баяғыдан бері өзінің тапқан және жаратқан романтикасын 

жоғалтып алар еді. Өз өміріңді би үйренуге арнасаң да, бұл құнсыз коллекцияны ешқашан толық 

меңгермейсің...» деп жазған [2; 5]. 

Халық–сахналық бидің тарихы туралы өзіндік мазмұны бар кітаптар жазылған. 

Хореографтардың, балетмейстерлердің және де орындаушылардың көмегімен бүгінгі бидің түрлері 

көптеген өзгерістерге ұшыраған. Ондаған жылдар бойы дамыған фольклорлық, халық билері – 

сахналық бидің негізі.  

Халық–сахналық биінің қалыптасу тарихын үш этапқа бөлуге болады.  

Дамудың бірінші этапы хореографияның негізгі элементтері халықтың музыкалық 

шығармашылығынан туған. Би өнерінің алуан түрлі мәнерлерінің сипатын білдіретін тарихи-

тұрмыстық би - әсерлі де мәнді мәнерлерді бойына сіңіре алды, өйткені сол замандарда 

хореографтар «зиялы мәнерлерге» ерекше мән берген. 

Ортағасырлық Еуропада, христиан дінін қабылдаған елдерде ғибадатханаларда діни драмалар 

көрсетіліп, сонымен қатар ән – би аралас комедиялық шығармалар, мейрамдарда, бала туылғанда, 

үйлену тойы тағы басқа да ритуалды билер етек жайды. Кейбір елдерде адам қайтыс болғанда, егін 

егу немес егін жинау секілді, кейбіреулері жаңбыр шақыру мақсатында әртүрлі билер орындаған. 

Тойларда діни мазмұндағы билер орындалып, көбінесе ас табақтары ауысқан сәтте қонақтарға 

ермек ретінде көрсетілетін.  

Ең алғашқы Францияда тұрмыстық билерді Бранль деп атайды. Қалаларда ашық аспан 

аясында жәрмеңкелерде биленетін «Бранль» теңселе, тербеле, секіре, шеңберде қол ұстасып 

билейтін би десек болады. Оны ән немесе аспаптардың сүйемелдеуімен орындаған. Орта ғасыр да 

кәсіпқой бишілер өздерінің шеберліктерін шыңдап жаңа биікке көтерді. Кейіннен уақыт өте келе 

балдарда өте ақырын павана, аллеманда секілді билер орындалатын болды. Содан кейін ырғақта, 

сырғымалы минуэт, гавот және де жига сынды тез биленетін билер шыға бастады. XVI ғасырда 

бидің техникасында үлкен өзгеріс болды. Олардың шеберліктерінің нәтижесінде жаңа классикалық 

балет құрылды.  

Балеттің шыққан жері Францияда XVI – XVII ғасырларда корольдің сарайында пайда болды. 

Франция королі Людовик XIV резиденциясы Париждің Версаль сарайында адамдар салтанатты 

түрде мейрамдарға жиналатын болған. Осындай мейрамдар бау – бақшаларда, бал залдарында 

өтетін және осының бәрі “сарайдың балеті” деп аталатын. Франция королі билегенді өте жақсы 

көретін. Ол алғаш рет балетте он үш жасында билеген. 1661 жылы Людовик XIV Корольдік би 

академиясының негізін салды. Пьер Бошан классикалық бидің бес позициясын ойлап шығарды, ол 

балет өнерін дамытуға аянбай ат салысты. П.Бошан бишілік өнермен ғана шектеліп қоймай, 

Француз мәдениетінің ұлы тұлғалары драматург Ж.Б.Мольермен және композитор Ж.Б.Люллимен 

1653 жылы танысып, 1656 жылы «Галантности времени» балетін қойды. Екі жылдан кейін осы 

композитордың «Большой Амур» және «Алкидиан» балеттерін шығарды.  

Балет өнерінің белгілі реформаторы, француз хореографы Ж.Ж. Новерр (1727-1810 ж.ж.) 

сонау XVIII ғасырда: «Сурет пен бидің басқа өнер түрлерінен ерекшелігі сол, олар барлық елдер 

мен халықтар үшін түсінікті тілде сөйлейді, барлық жерде сезімге бірдей әсер етуге қабілетті», - деп 

жазады [3; 375]. Француз балетмейстері Жан Жорж Новер балет өнердің жоғарғы сапалы түрде 

болуын қалады. Ол хореографияны тәуелді болмау керек деп, бидің мазмұнын ой елегінен өткізе 

отырып, дербес өнерге айналуға құқылы деп есептеді. Жан Жорж Новер көптеген елдерді аралай, 

халық билерінің қимылдары мен қарапайым сезімдеріне сүйсіне, классикалық балеттерге ұлттық 

элементті қосу үшін, ол балетмейстерлерді және хореографтарды ұлттық би өнерін терең зерттеуге 

шақырды. Сонымен қатар сахна костюмінің өзгеруі де Новердің еңбегі деп санауға болады. Осы 

уақытқа дейін дененің сымбатын жасырып қана қоймай, орындаушыға бөгет жасаған ыңғайсыз, 

кішкене бөшкелер, бүрмеге бүркелген әйел көйлектері, шұлықтар, қолғаптар және маскалар жеңіл 

туникаларға ауыстырылған.  

Биші және теоретик Карло Блазис Новердің классикалық биді халық сахналық бидің 

элементтерімен байыту идеяларын қолдады. 

1830 жылдан бастап халыққа тән билер Европа сахналарында кеңінен тараған. Дәл сол 

жылдары сахнаға Мария Тальони, Фанни Эйслер деген есімдер пайда болды. Олардың 

репертуарында испан, венгер, поляк, итальян шотландық, үнді және сыған билері болған. Фанни 

Эйслердің арқасында халыққа тән би классикалық балетте өзіне лайықты орынға ие болды.  

Халық - сахналық би дамуының екінші кезеңі – XIX ғасырдың екінші жартысынан басталады. 

Артур Сен Леон Мәскеуде көп жылдар бойы жұмыс жасап, Мариин театрының сахнасында 

балеттер қойып және өзі орындаған. Халықтық билерді классикалық қимылдармен қосып құруға 

болатынын көрсете отырып, классикалық және халық сахна билерінің үзілмейтін байланысын 

нығайтқан.  

Сен Леон бастаған принциптерды Мариус Петипа және Лев Иванов жақсы меңгерді. Соның 

арқасында хореографиялық нөмерлер және көпшілік халық сахналық композициялар пайда болады. 

Халық-сахналық би өнерінің үшінші кезеңі – ХХ ғасып кезеңіне кіреді. Бұл кезең М. 

Фокиннің және А. Горскийдің шығармашылығымен тығыз байланысты.  

Жаңа мәнер, заман мен тарихтың бағыты көрсетілген бейнелі хореографиялық шығармалар, 

мәнерлі билерді тудырды. Бородинның «Князь Игорь» операсынан «Половецкие пляски», 

М.Глинканың музыкасына қойылған «Арагонская хота», Балакиревтің «Исламеясы», Римский-

Корсакотың «Шехеразадасы» осыған дәлел.  

1936 жылы дарынды ұстаз-әдіскерлер: Алесандр Викторович Миряев, Александр Ильич 

Бочаров және Андрей Васильевич Лопухов «Халық-сахналық биінің негіздері» атты оқулықтың 

бірінші басылымын шығарды. Сол уақыттан бастап хореография өнерінің оқу-әдістемелік 

оқытуының даму жолы басталады. «Халық-сахналық биі» кәсіби балет мектептерінің жалпы оқу 

бағдарламасына кірді.  

«Халық-сахналық би мектебінің дамуына Т.Ткаченкованың, О.Князеваның, 

К.Голейзовскийдің, Н.Надеждинаның, А.Климовтың, Т.Устинованың және басқа дарынды 

ұстаздардың еңбектері үлкен пайдасын тигізді» [4; 9]. 

Халық-сахналық би өнері өзінің идеялық мазмұндылығымен, сахналық бейненің әртүрлілігі 

және оның көріктілігі, би қимылдарының мазмұндылығымен, мәнерлілік және сезімділігімен 

студенттердің көркемдік талғамын дамыту, эстетикалық түйсігі мен өз пікірлерін білдіруге арналған 

ерекше пән болып табылады. Әр халықтың эстетикалық дүниетанымы, көркемдік мәдениеті – өзіне 

тән өнер туындылармен ерекшелетіні өмір шындығы. Студенттерді тәрбиелеуде - әр халықтың 

ұлттық өнерін, оның нәзік те көркем сырын ұғындыру оларды әсемдікті түсіне білуге баулу құралы.  

Халық-сахналық биінің оқу-танымдық үдерісінің өзіндік спецификалық ерекшеліктері бар.  

Олар:  

1. Халықтың көркемдік ой-пікірін көрсететін қолдың, дененің қалыптары;  

2. Ер және әйел халық билеріндегі қолдың қимылдары;  

3. Негізгі қимылдар, ер және әйел билеріндегі дәстүрлі элементтер; 

4. Дененің, қолдың, аяқтың иілгіштігін дамытатын дайындық жаттығулары. 

5. Би этюдтары мен концерттік нөмірлерді қою.  

Халық – сахналық биін үйрету барысында студенттерді әртүрлі ұлттардың хореографиялық 

фольклорымен таныстырамыз. Халық–сахналық пәні мұғалімінің міндеті оқушыларды әр халықтың 

салт-дәстүрімен, тұрмыс-тіршілігімен, ұлттық киім үлгісімен, әуенімен таныстыру. Осының бәрі 

студенттерге әр халықтың мінез-құлқын дұрыс ұғынуға, халық биінде көрсетілген типтік бейнелерді 

дұрыс анықтауға көмектеседі. 

Халық–сахналық би өнері түрленген шығармашылық жұмыстарға да қажетті.  

«Хореографиялық ұжымның жас шамасын, олардың биге дайындық дәрежесін, сонымен бірге 

бұл ұжымда тек қыздар немесе ұлдар, я болмаса аралас құрамнан тұратындығын ескеру керек. Әр 

халықтың ерлерге арналған және қыз-келіншектер аралас би түрлерінің көптігін білеміз, халықтар 

билерін көп жағдайда жасы үлкен топтар орындайды. Сондықтан, балаларға арналған би 

қойылымдарын, оның мазмұны мен бейнелерін ерекше таңдап, би қимылдарын жеңілдетіп, 

балаларға түсінікті болатындай етіп шығару керек» [5; 1].  

Халық – сахналық биін қою барысында, мына жағдайларды ескеру қажет:  

1. Халық–сахналық биді дұрыс оқып үйрету; 

2. Халық–сахналық биді балаларға арнап қайта өңдей білу; 

3. Халық–сахналық бидің негізінде қойылған хореограф-мамандардың би қойылымдарымен 

жұмыс жасай білу;  

4. Көпшіліктік билерді қоя білу.  

«Халықтың шығармашылық мәдениеті адамның сана-сезімімен бірге адамгершілік болмысын 

тәрбиелеп іске асырады. Қандай халық болмасын ұлттық мәдениетке мән бермей, өзін ұлт ретінде 

көрсете алмайды. Сондықтан, суретші, композитор, балетмейстер өзінің туындысын жазарда халық 

мәдениетін оқып білуге талпынады. Әр халықтың өзіндік ерекшелігі би өнерінде өз ізін 

қалдыратыны осыдан болса керек. Би – адамның көңіл күйіне негізделген, музыкалық ырғаққа 

бағынышты, түрлі қимылдар тізбегімен бейнеленетін өнер. Адам баласына тән әсемдік пен әдемілік, 

өмірге деген көзқарасы мен көңіл күйі көрініс табады. Тек сол көңіл-күйді білдіретін қимыл-

қозғалысты дұрыс тауып, нақтылы қолдана білу қажет. Ырғақ адамның жан дүниесінің көзге 

көрінбейтін тербелістерін айқын білдіреді. Ал, халық билерінің тууына әр халықтың өзіне тән мінез 

құлқы, тұрмыс-салты, мәдениеті әсер етеді» [6; 1]. Халық әніне, ұлттық биге заманның өзгеруі 

қауіпті емес, олар әрдайым халыққа қарапайымдылығымен, жарқындылығымен, қадір-

қасиеттілігімен жақын. Сондықтан халықтық шығармашылық - өз жерінің тарихымен, өз халқының 

мәрттілігін, даналығын, көріктілігін, ана тілінің қазынасын ашып көрсету. Кез келген, ең кішкентай 

аймақтың да биі біздің күндерге дейін өзінің басты ерекшелігін сақтады. Олар аяқтардың негізгі 

қимылдарының, би жүрістерінің таңдауында, қолдардың жұмыстарының, келбетінің ерекшелігінен 

тұрады. Осыған ұқсас би үлгілері өте көп, бірақ аса жарқын және өзгеше жергілікті ерекшеліктер 

төрт аймақтың билерінде көрсетіледі. Әрқайсысының орындау мәнерінің өзгешелігі айқын және 

жүйелі көрсетілген, ал олардың жиынтығы жетік көркем бейнені жасауға көмектеседі. 

«Көпұлтты хореография өнерінің жетістіктері әр халықтың би мәдениетінің дамуына 

байланысты. Халық биі ерекше шығармашылық түрі, сондықтан ол әр халықтың өзіне ғана тән 

ерекшеліктерін сақтайды. Дегенмен, ұлттық дәстүрге бай әр түрлі би мәдениетінің байланысы 

белгілі. Дәстүрлі би өнері әр ұлтпен бірлестікте даму үстінде көрінеді.Ұлттық би өнерінің мақсаты 

мен мүддесі – басқа ұлт өнеріне кірігіп кету немесе арасындағы ерекшеліктерін өшіру емес, өз бет 

бейнесін сақтай отырып, саласын арттырып, өзара байыту» [7; 13].  

Би өнерінің мазмұны мен тақырыбы шексіз. Би өнері мазмұнды, тақырыпты, образдарды өз 

халқының өмірінен алады.  

«Халық биі – бишінің қозғалысы мен дене қимылы арқылы көркем образды бейнелейтін, 

ұлттық сахна өнері. Халық би өнері - ерте заманнан қалыптасқан, әр халықтың әдебиетімен, 

музыкасымен, дәстүрлі салтымен біте қайнасып келе жатқан әр ұлттың мұрасы. Халықтың 

көркемдік ойының бір көрінісі ретінде би өнері өзінің эстетикалық болмысында қазақ жұртының 

жалпы дүниетанымына сай арман-мұраттарын бейнелейтін қимылдар жүйесін қалыптастырған. 

Халық би өнері ежелгі би өнерінің дәстүрі мен өрнегін сақтап, өзінің рухани қазынасымен 

ұштастыра отырып ғасырлар бойы дамыған» [8; 59]. Халық биі жаңа қиялмен жаңа мазмұнмен 

дамып отыратындықтан, әрдайым ғылыми зерттеу жұмыстарын қажет етеді.  

Жоғарғы оқу орындарының оқытушыларының негізгі мақсаты - қазіргі таңда білім алып 

жатқан студенттерді кәсіби маман ретінде қалыптастырып, болашақта Қазақстан хороеграфия 

өнерін дамытуда аянбай еңбек ететін педагог-хореографтарды тәрбиелеу. Осы орайда кәсіби 

базалық пәндердің сапалы жүргізілуі, студенттермен өткізіліген сабақтардың нәтижелі болуы 

оқытушының сабақты ұтымды ұйымдастыра білуімен байланысты.  

Дәріс сабақтарының тек қана оқытушының тақырыптарды оқуымен шектелмей, студенттердің 

алған білімдерін қорытындылау дағдысын қалыптастыруға бейімделу, теориялық білімдерін 

салыстырмалы түрде негіздеп, мәселе тудыратын сұрақтарға жауап бере білуі олардың сыни 

тұрғыдан ойлау қабілеттерін арттыруға жол ашады. Дәріс сабақтарының тақырыбына байланысты 

мақсатты айқындау және жету жолдарын түсіндіру студенттердің өз пәндеріне деген 

қызығушылықтарын оятады. Әр халықтың би өнері туралы мәлімет беру барысында видео 

материалдарды пайдалану, қызықты тың мәліметтерді іздеу, әр халықтың дәстүрінен би 

композициясын тудыру сабақты қызықты өткізудің тиімді тәсілі. Халық-саханалық би сабағын өз 

деңгейінде меңгерген студент кез-келген би ұжымдарында қойылымдар қоюда өзіндік кәсіби 

қолтаңбасын қалдыра алады.  

Дәріс сабақтарының мақсаты – студенттердің түсіндіру және сөйлеу мәнерін қалыптастыру. 

Барлық жаңа материалдардың студенттерге жеке-жеке таратылып, оқып түсінгеннен кейін жұптық 

және топтық талдаулар жасап, қорытындысын топ болып бір-бірлеріне түсіндіріп және 

оқытушының толықтыруы дәріс сабақтарының сапалылығын және студенттердің түсіну деңгейін 

жоғарылатыды. Студенттерге жаңа тақырыптарды үйрету педагог-хороеграфтың оқушылармен 

жұмыс жасауда қолданылатын әдіс-тәсілдерімен байланыстырыла жүргізілуі тиіс. Сонымен қатар 

педагог-хореографтардың этика-эстетикасын қалыптастыру - әрбір сабақтың негізгі міндеті. Әр 

түрлі халықтардың би өнері арқылы біз интернационалдық рухта тұлға тәрбиелеп, оларды барлық 

ұлттардың әдет-ғұрыптары, мәдениетіне құрметпен қарауға үйретеміз. Халықтық билер балалар 

бойында достық, сыйластық, адамгершілік т.б. қалыптастыруға көмектеседі. Би өнерін дамытудың 

табиғи үрдісін қамтамасыз ететін халықтық дәстүрді сақтап, жас ұрпаққа жеткізе білу - эстетикалық 

тәрбиенің өзекті мәселелерінің бірі. Хореография баланың сезімталдылық, белсенділік, 

психофизикалық және құқықтық т.б. қасиеттерін дамытуға әсер етеді. Педагогтың міндеті - әр 

баланың бойындағы шығармашылық бейімділігін танып, оны қоғамдық рухани-өнегелі 

құндылықтарға бағыттау болып табылады.  

Әрбір оқушыны шығарамашылық тұрғыдан жан-жақты дамытуда хореография сабақтарының 

маңызы зор. Ал, хореография сабақтарының қызықты әрі, тиімді жүргізілуі - қазіргі таңдағы 

педагог-хореографтардың басты міндеті. Би залына кіргеннен хореогафтың өзін-өзі ұстауы, ата-

ананың және оқушының тілін табуы, талап қоя білуі - қазіргі нарықтық қоғамның талабы. 

Хореография сабақтарына қатыса отырып студенттер тазалыққа, ұйымшылдыққа, топпен жұмыс 

жасай білуге, бір-бірін сыйлауға, салауатты өмір салтын сақтауға дағдыланып, қазақ билерін билеу 

арқылы өз ұлтының салт-дәстүрін сақтауға үйренсе, әртүрлі халық билерін билеу арқылы сол 

халықтың тарихын, тұрмыс-тіршілігін, салт-дәстүрін меңгеріп, республикамызда тұратын өзге ұлт 

өкілдерінің мәдениетіне құрметпен қарауға тәрбиеленеді. Ғасырлардан жалғасып келе жатқан 

халықтық шығармашылықты студенттердің бойына сіңіріп, мәдени мұраларды құрметтеп, көздің 

қарашығындай сақтауға үйрету - мәдениетті адамды қалыптастырудың маңызды шарты. 

В статье анализируются пути развития народно-сценического танца и сравнивается с современным 

педагогическим процессом. Продвигая традиции родного народа, а также традиции других народов в танцах, 

будущие педагоги-хореографы расширяют и углубляют свои знания о национальной культуре Казахстана. 

Наряду с этим формируется чувство уважения к настоящему дню и гордость богатством культурных 

ценностей. Для обучения хореографов народно-сценическому танцу предусмотрены лекции и практические 

занятия. Обучающиеся способны самостоятельно эволюционировать в соответствии с потребностями нового 

общества, уважая традиции и культуру всех народов. 

Ключевые слова: культура, хореография, народный танец, музыка, сотрудничество, эстетическое 

воспитание 

The article analyzes the way of development of folk-stage dance and compares with the modern pedagogical 

process. By promoting the traditions of the native people, as well as the traditions of other nations in dancing, future 

teachers and choreographers not only expand and deepen their knowledge of the national culture of Kazakhsta. Also a 

sense of respect for this day and pride in valuable cultural wealth are created. There are lectures and practical 

exercises of folk stage dance for teaching choreographers. Students are able to independently evolve in accordance 

with the needs of the new society, while respecting the traditions and culture of all nations. 

           Key words: culture, choreography, folk dance, music, cooperation, aesthetic education 

  


